
SDIMBYDINEUD

GOLYGFA 1
Rhaeadr o sefyllfaoedd problematig (byr a bachog) bob un â ‘Sdimbydineud’ wrth eu cwt. 
Rhai yn ddwl ac yn ddiddim iawn (yn enwedig ar y dechrau). Wrth i’r enghreifftiau bentyrru 
mae difrifoldeb a pherthnasedd y sefyllfaoedd yn dwysau.

GOLYGFA 2
Cân
Sdimbydineud-i-neud
                    (1)

Pan glywais fod y Cyngor Sir

Yn mynd i dorri’r Chweched yn grwn

Gofynnais paham

I Mam ac i Dat

A dyma eu hateb llwm...

Sdimbydineud, i neud

Sdim ots be’ ni’n neud na gweud

Os y’n Nhw yn dweud, yn dweud

Does dim byd i neud,

Sdiawl o ddim i neud.

(2)

Cysylltais i â’r c’nghorwyr sir,

Wedes i: Drychwch, s’o hyn yn iawn,

Rhaid i chi sefyll

Yn gadarn a chryf

Ond hyn oedd eu hateb yn llawn...

Sdimbydineud, i neud

Sdim ots be’ ni’n neud na gweud

Os yw’r Swyddogion yn dweud, yn dweud

Does dim byd i neud,

Sdiawl o ddim i neud.

(3)

Dyma fi’n holi yn ei glust

Y Cyfarwyddwr Mawr ei hun

‘Pam wyt ti’n mynnu

Lladd cefen gwlad?’

Atebodd yntau yn flin...

Sdimbydineud, i neud

Sdim ots be’ ch’n neud na gweud

Caerdydd sy’n dweud, sy’n dweud

Does dim byd i neud,

Sdiawl o ddim i neud.

(4)

Mi gefais fraw, y dydd o’r blaen,

Meddwl am bopeth

A aeth i’r llaid –

Tafarn a chapel,

Ysgol a siop,

Clywais fy hun yn dweud...

      Sdimbydineud, i neud

Sdim ots be’ ni’n neud na gweud

Os y’n Nhw yn dweud, yn dweud...
AR DRAWS...

CYFLWYNYDD

Hei! Be’ chi’n neud? Snapwch mas ohoni er mwyn popeth neu fyddwn ni ddim yn gallu neud beth ddelo ni ’ma i ’neud! 

PAWB YN MYND I’W LLEOEDD GAN YMDDIHEURIO I’R CYFLWYNYDD AC I’W GILYDD A SYLWI PA MOR GATSHIN YW’R GEIRIAU ‘SDIMBYDINEUD’. UNWAITH TI’N DECHRAU EI DDWEUD E WYT TI’N DECHRAU EI FEDDWL E!

CYFLWYNYDD

[WRTH EI GWELD YN DADEBRU]

Na welliant.

[YN TROI AT Y GYNULLEIDFA]

A beth y’n ni ma i neud? 

Wel, os y’ch chi’n gynghorydd neu yn uchel swyddog sir â blew sensitif yn eich trwyn, sori – ond ma heno’n mynd i neud bach o ddolur, ar brydiau. Ond nid neud dolur yw’r nod. Nid noswaith fod yn gas wrth bobol ma’ rhai ohonyn nhw wedi dewis, o’u gwirfodd, i’n gwasanaethu ac eraill wedi dewis, drwy broffesiwn, i weithredu er ein lles. Ond fe fydd hi’n boenus iddynt, sdim dowt. Oherwydd y’n ni’n mynd i gwestiynu. Dyna’n nod. Cwestiynu gyda’n gilydd. Cwestiynu beth? Wel, pethe fel...
Siwt mae un ohonom Ni... 
[PERSON CRAC / PROTESTIWR TANBAID /DINESYDD HUAWDL – DARPAR GYNGHORYDD SY’N MYND I’W DWEUD HI FEL MAE HI] 
...yn troi yn... 
CYNGHORYDD 
[YN DDIFLAS a DI-GALON]

Helo. Fi yw’ch cynghorydd lleol, a... wel... Fi’n sori, ond – sdimbydineud. Nago’s wir, sdimbydineud. 
CYFLWYNYDD

Ie, yn un ohonyn Nhw

CYNGHORYDD

Dim o gwbwl. Sori.

CYFLWYNYDD

Iawn.

CYNGHORYDD

Dim. Dim-yw-dim. 

RHYWUN YN ARWAIN Y CYNGHORYDD BACH I SEFYLLFA NEILLTUOL TRA’I FOD E/HI YN DAL I FWMIAN YN YMDDIHEURIOL I’W HUNAN

CYFLWYNYDD

Na’r cwestiwn cyntaf. Siwt ma hynny’n digwydd? Yn ail, mi fyddwn, mi fyddwn yn cwestiynu...

CYFLWYNYDD 2

Siwt mae aelod o blaid mae eu maniffesto yn dweud... 
LLEFARYDD PLAID

[Â LLENYDDIAETH PLAID CYMRU YN EI LLAW]

Ry’ ni am ddatblygu polisïau cadarn er mwyn diogelu’r iaith Gymraeg. Dyna pam ry’ ni’n credu mewn ysgolion bach ac yn barod i’w gwarchod. Ar bob cyfrif.

CYFLWYNYDD 2

Yn troi yn Arweinydd Cyngor sy’n gwneud hyn...

OS YN BOSIB...

DANGOS AR SGRIN COFNODION CABINET DYDD MAWRTH DIWETHAF 
[NEU NEWYDDION CYFFELYB]
YR ARWEINYDD YN SEFYLL YN EDRYCH YN DDWYS WRTH I NI WELD / GLYWED Y 

CYHOEDDIAD

DAW BW-AN O GYFERIAID Y GYNULLEIDFA

ARWEINYDD

Sori. Aroglwch y coffi. Dyma’r realiti.

CYFLWYNYDD 2

Mewn geiriau eraill – Sdimbydineud.

CYFLWYNYDD 1

Ac, yn olaf, byddwn hefyd yn cwestiynu siwt...

CYFLWYNYDD 3

Siwt mae crwt bach neis, cefnogwr brwd o’r Urdd ac yn hoff o whare rygbi... 
CYDCHWARAEWR[
Pasa’r bêl, Eifion. Pas y blydi bêl!...
CYFLWYNYDD 3

Yn troi yn...

EIFION YN EISTEDD AR DŶ BACH. 
CODI. 
TROI AC ARCHWILIO WRTH SYCHU EI DÎN. 
EBYCHIAD BODDHAUS WRTH WASGU’R FFLYSH
EIFION

A! Un da. Un arall da. 
CYFLWYNYDD 3

Ie – yn real gachwr.
CYFLWYNYDD 1

Ie. Y’n ni’n mynd i fod yn cwestiynu’r pethe hyn o ddifri ac...

EIFION 

[YN TORRI AR DRAWS]

Sori, ond...y... 

AMNAID AR I’R CYLFWYNYDD FYND O’R FFORDD

Mi fydd digon o gyfle i bawb i weud ei farn nes mlan. Nes mlan.

CYFLWYNYDD YN ILDIO’I LE.

AMNAID ODDI WRTH EIFION I’R CYNGHORYDD.

CYNGHORYDD

Diolch, Mr Evans. Nawrte, fy mraint i heno – ar ran Arweinydd y Cyngor, a ei mawrhydi, Cyfarwyddwr Addysg Cymru Gyfan Jyst A Bod I Gyd – fy mraint i yw eich croesawu yma i’r cyfarfod cyhoeddus hwn yn Nhregaron.  Y cam cyntaf yn y broses Ymgynghorol. Ac – dwi am bwysleisio hyn, ei bwysleisio yn fawr – Ry’ Ni Yma I... [SAIB HIR] ...Wwwrando. I... [SAIB BRON MOR HIR] Wwrando. Mae gennym – y tri ohonom – glustiau. A gwaith clustiau yw... [SAIB ETO] Grrr...
CLOCH / LARWM YN CANU

Y TRI YN EU HEGLU HI O GWMPAS Y THEATR CYN CYRRAEDD YN ÔL I’W MAN CYCHWYN

CYNGHORYDD

Diolch, Mr Evans. Nawrte, fy mraint i heno – ar ran Arweinydd y Cyngor, a ei mawrhydi, Y Cyfarwyddwr Addysg Cymru Gyfan Jyst A Bod I Gyd – fy mraint i yw eich croesawu yma i’r cyfarfod cyhoeddus hwn yn Llanafan.  Y cam cyntaf yn y broses Ymgynghorol. Ac – dwi am bwysleisio hyn, ei bwysleisio yn fawr – Ry’ Ni Yma I... [SAIB HIR] ...Wwwrando. I... [SAIB BRON MOR HIR] Wwrando. Mae gennym – y tri ohonom – glustiau. A gwaith clustiau yw... [SAIB ETO] Grrr...

UNWAITH ETO –

CLOCH / LARWM YN CANU

Y TRI YN EU HEGLU HI O GWMPAS Y THEATR CYN CYRRAEDD YN ÔL I’W MAN CYCHWYN

CYNGHORYDD

Diolch, Mr Evans. Nawrte, fy mraint i heno – ar ran Arweinydd y Cyngor, a ei mawrhydi, Y Cyfarwyddwr Addysg Cymru Gyfan Jyst A Bod I Gyd – fy mraint i yw eich croesawu yma i’r cyfarfod cyhoeddus hwn yn Llanddewi.  Y cam cyntaf yn y broses Ymgynghorol. Ac – dwi am bwysleisio hyn, ei bwysleisio yn fawr...

ARWEINYDD

[SIBRWD WRTH Y CYFARWYDDWR]

Yr holl gyfarfodydd cau...y....ymgynghori yma, jiw mae’n waith blinedig.

CYFARWYDDWR

Odi. Ond mae’n gwd ffyn, ondywe! 

LLAIS O’R DORF

Excuse me. Is this meeting going to be all in Welsh?
CYNGHORYDD

O...y... Haven’t you had Offer Cyfieithu?

LLAIS O’R DORF

If it’s the translation things you mean, they’re not working.

ARWEINYDD
Wnewn ni’r cyfarfod yn ddwyieithog.

LLAIS O’R DORF

What?

ARWEINYDD

We’ll do it bilingually.

CYFLWYNYDD

Sy’n golygu, wrth gwrs, mai hyn fydd y geiriau cyntaf...

CYNGHORYDD

Gyfeillion, fy mraint i yw eich croesawu yma heno i’r cyfarfod hwn.

CYFLWYNYDD

A’r geiriau olaf fydd...

CYNGHORYDD

Nos da.

CYFLWYNYDD

But everything in between...

ARWEINYDD

Will be in the Queen’s English.
CYFLWYNYDD

Except for the repetition of certain key words, such as...

CYFARWYDDWR

Yn fy marn proffesiynol i...

CYFLWYNYDD

And...

ARWEINYDD

Sori, ond...

CYNGHORYDD

Sdim byd i neud.

LLAIS ARALL O’R LLAWR:

Sdim wahaniaeth pa iaith chi’n defnyddio, ma’ pawb yn gwbod beth y’ch chi wedi dod ma i weud.

Y CYFARWYDDWR ADDYSG YN DECHRAU TANIO. 
BOBOL O’R LLAWR YN TANIO NÔL. 
PETHE’N DECHRAU MYND YN WYLLT.

Y CYFLWYNYDD, DRWY ARWYDD / DYFAIS YN RHOI STOP SYDYN AR Y GWYLLTINEB.

CYFLWYNYDD

Ymddiheuriadau, gyfeillion am y colli gafael yn y fan honno ar ein disgyblaeth greadigol. Am eiliad, roedd ein boddhad o dynnu blew o drwyn y cynghorwyr a’r swyddogion mewn perygl o’n dargyfeirio oddi wrth ein gwaith. Oddi wrth y nod o gwestiynu. O holi pam? Siwt? Pryd? 

[CYFLWYNYDD YN SEFYLL O FLAEN / GER BRON Y CYNGHORYDD] Pam, siwt, pryd, er enghraifft y diffoddodd y tân a arferai losgi ym mola berfedd ein cyfaill yn y fan hon. Mae’r ateb, o bosib, i’w ganfod yn yr un ysgol fydd ddim yn cau ar ddiwedd y flwyddyn academaidd hon. Ysgol y Cynghorwyr Newydd.

CROESAWYDD

Da iawn. Pawb yma? 

Reit. Dechreuwn ni. 

Croeso i chi gyd yma, i’ch cyfarfod cyntaf yma yn Siambr y Cyngor. A’r peth cyntaf sydd raid i 

mi wneud yw eich llongyfarch. Llongyfarchiadau i chi un ac oll ar gael eich hethol i fod yn 

gynghorwyr. Cynghorwyr newydd sir Ceredigion. Ac os ga’i ddweud, dwi’n credu mai chi yw’r 

cynulliad... [YN CHWILIO AM Y GAIR MWYAF PRIODOL] ...y...harddaf o gynghorwyr newydd 

dwi wedi cael y fraint o’u croesawu yma erioed. [SLIPO I HUGHIE GREEEN AM EILIAD] And I 

mean that most sincerely, folks! Ie’n wir. 
Nawrte, gan gofio gymaint o fraint yw bod yn gynghorydd, dwi’n siwr nad oes angen i fi 

ddweud wrthoch chi mor bwysig yw eich gwaith. A’n gwaith ni – swyddogion proffesiynol y

cyngor – yw eich galluogi chi – i wneud popeth gallwn ni – i’ch helpu i sefyll lan dros eich 

hetholwyr. I gynrychioli buddiannau eich hetholaethau. A gwneud hynny i’r eithaf.  

Felly te, i’n helpu ni i’ch helpu chi, mae ’na ryw gwpwl o bethe bach sydd angen i chi ddysgu. A’r peth mwyaf pwysig i gyd yw: siwt ma pleidleisio. [FFUG CHWERTHIN] Na – nid ‘pa ffordd ma pleidleisio. Eich dewis rhydd chi – a chi yn unig – yw hynny, wrth gwrs. Na, yr hyn mae ‘nghyfaill i yn y fan hon yn mynd i ddysgu i chi nawr yw siwt ma pleidleisio. Siwt ma bwrw eich pleidlais gan ddefnyddio’r botymau o’ch blaen. Gyfaill...

HYFFORDDWR YN CYFARWYDDO PAWB I... 

· GODI’R FRAICH DDE YN UCHEL I’R AWYR

· FFURFIO PWYNT Â’R BYS PWYNTIO

· GAN GADW’R FRAICH A’R LLAW A’R BYS YN YR AWYR, SYMUD Y LLYGAID I SICRHAU PA BOTWM YW’R TARGED PRIODOL

· TYNNU ANADL DDOFN AC YNA...

· GWYRO’R FRAICH A’R LLAW A’R FRYS MEWN HANNER CYLCH TUAG AT Y BOTWM

· WEDI CYFFWRDD YN GADARN (OND DDIM YN RHY GADARN) Â’R BOTWM, CYFRIF UN-DAU-TRI (ER MWYN SICRHAU BOD Y BLEIDLAIS YN CAEL EI CHOFNODI). YNA...

· RHYDDHAU, GAN DDYCHWELYD Y FRAICH A’R LLAW A’R BYS I’W GORWEDDFAN ARFEROL
· YMARFER DA Y MAE’R CYNGOR YN EI GYMERADWYO – ARFER PLEIDLEISIO Â’R LLAW CHWITH HEFYD RHAG OFN (1) BYDDWCH YN CAEL DAMWAIN AC YN METHU DEFNYDDIO’R LLAW DDE A (2) AR GYFER Y DIWRNODAU HYNNY Y MAE LLAWER O BLEIDLEISIO I’W WNEUD. AR DDIWRNODAU TEBYG MI FYDD PLEIDLEISIO Â’R LLAW CHWITH YN EICH HARBED RHAG R.V.I. (REPETETIVE VOTING INJURY) / A.A.B. (ANAF AML-BLEIDLEISIO)
AR DDIWEDD YR YMARFER...

HYFFORDDWR

Unrhyw gwestiynau?

CYNGHORYDD NEWYDD

O’s rhaid codi’r fraich a’r llaw a’r bys mor uchel?

HYFFORDDWR

Y... Oes.

CYNGHORYDD NEWYDD

O diar. Ma da fi fraich dost, chi’n gweld. Athritis.

SWYDDOG

Mm. Wna’i edrych i weld a oes modd rhoi hoist yn y siambr i’ch helpu.

CYNGORYDD NEWYDD 2

Sai’n gweld bod ise ny. Sai’n gweld bod ise’r seiens ma o gwbwl, â phob parch. Dim ond gwasgu sy’ ise i ni neud, er mwyn popeth. Beth yw pwynt y Lan-yn-yr-Awyr busnes ma i gyd?

SWYDDOG

Ie, wel... â phob parch atoch chithau hefyd, gan gofio eich bod yn newydd, ynte, Y pwynt yw: cadw’ch harweinydd grŵp – y’ch plaid – yn hapus.

CYNGHORYDD NEWYDD 2

Beth? Siwt?

SWYDDOG

Wel, mae’n amlwg, ond-yw-hi. Iddyn nhw fedru gweld pa ffordd y’ch chi’n pleidleisio.

CYNGHORYDD NEWYDD 3

Hy. Bydd hynny’n becso dim arna’ i. Dwi’n annibynnol. 

SWYDDOG

[YN TRIO PEIDIO CHWERTHIN GORMOD] Doniol iawn. ‘Annibynnol’. Doniol iawn. [TROI AT YR HYYFFORDDWR] Diolch, gyfaill. Ymlaen at y wers nesaf. Siwt mae swyddogion y cyngor yn gallu eich helpu i ddod i benderfyniad. Nawrte, mae llawer o waith y cyngor yn gymhleth iawn. Mor gymhleth, mae rhai ohonom ni – y staff broffesiynol – ambell waith – ambell-ambell waith – yn cael trafferth deall y materion ry’ ni’n eu trafod. Wel, os y’n ni – y staff broffesiynol – yn cael trafferth, pa ddisgwyl i chi – gynrychiolwyr rhan amser – i ddeall. Dyna pam, cyn pob pleidlais fawr mi fydd Swyddogion – Uwch-Swyddogion a Chyfarwyddwyr – y cyngor yn rhoi braslun o’r dewis ger eich bron a chyngor parthed y llwybrau cywir i’w dilyn. 

CYNGHORYDD 4

Gwych. 

CYNGHORYDD 5

Gwd thing. Ma’ nhw’n deall y pethe ma.

CYNGHORYDD 3

Ie. Gwd. A os y’n ni ddim yn cytuno â beth sda nhw i weud fyddai’n gallu cwestiynu nhw wedyn.
SWYDDOG

Sori. Beth oedd y gair defnyddioch chi fyn’na nawr?

CYNGHORYDD 3

Y... ‘cwestiynu’?

SWYDDOG

W! Cystal i fi eich rhybuddio nawr, dyw hwnna ddim yn air i’w ddefnyddio yn y siambr hon – yn sicr ddim o flaen Swyddogion.

CYNGHORYDD 3

[YN DECHRAU TWYMO]  Beth? Be chi’n trio gweud? Sdim hawl da ni gofyn cwestiwn i swyddog?

AR DRAWS Y SWYDDOG, CYN IDDO ATEB

CYFREITHIWR Y SIR

Mr Swyddog, gai’ch hatgoffa chi fod dim rheidrwydd arnoch chi i ateb cwestiwn y cynghorydd.

SWYDDOG

Ie, wi’n gwbod, ond...

CYFREITHIWR Y SIR

[AT Y CYNGHORYDD] Ac ma rhaid i mi bwysleisio wrthoch chi, syr/madam – yn gwbl ddi-flewyn ar dafod – dyma’r tro olaf y byddwch yn gofyn cwestiwn o swyddog yn y siambr hon, ydych chi’n deall.

CYNGHORYDD

Ie, ond beth os o’s swyddog yn y’n camarwain? Yn gweud pethe sydd ddim yn wir.
CYFREITHIWR Y SIR

Ddim yn...! Ydych chi, gynghorydd, yn ystyried yr hyn y’ch chi newydd ei ensynio. Ei bod hi’n bosib i Swyddog o’r cyngor sefyll yn y siambr hon â’r bwriad i gam-arwain aelodau etholedig? 

SWYDDOG

Mr/Mrs Cyfreithiwr – cyn i’r drafodaeth hon fynd gam ymhellach, dwi’n credu fod angen i fi ymddiheuro i bawb. Dwi’n rhyw feddwl, falle, fod cam pwysig yn y broses hon o’ch cyflwyno at y gwaith o fod yn gynghorwyr newydd heb ddigwydd. Yn y pecyn gawsoch cyn dod yma heddi a oedd na becyn tabledi ynddo – debyg i hwn?

ATEB NEGYDDOL GAN BAWB

Mm. O’n i’n meddwl falle. Nawrte, cyn i chi fynd o ‘ma heddi, ma na becyn i bob yr un ohonoch. Y cyfan sydd raid i chi gofio yw cymryd un bob bore – cyn agor eich i-pad cyngor, os yn bosib. 
CYNGHORYDD

Beth yw’r tabledi. Os enw arnyn nhw?

SWYDDOG

Oes. Protocol. Llyncwch un dos o Protocol bob dydd ac ymhen fawr o dro mi fyddwch yn gynghorwyr hapus ac esmwyth a braf eich byd. Dim problemau pwysau gwaed na stress na dim.  Ac yn awr, ar gyfer y wers olaf heddi...

HYFFORDDWR YN DYCHWELYD AC YN HOLI PAWB I SEFYLL.

PAWB I GYMRYD LLINYN SYDD AR EU STÔL. RHOI RHIF I BAWB YN Y SIAMBR.

GOFYN I GYNGHORWYR 1,3 5 etc I DROI EU CEFNAU AT 2,4, 6 etc

CYFARWYDDO CYNGHORWYR 2,4,6 etc I GLYMU DWYLO 1,3,5 etc.

SWYDDOG

Da iawn. Ry’ chi ar y ffordd i fod yn gynghorwyr hyfryd iawn. Ar y ffordd mas mi fydd rolyn o dâp i bob yr un ohonoch i roi dros eich cegau. Ond nawr, cyn i ni orffen, gawn ni gyd blygu pen a dweud gyda’n gilydd y geiriau cysegredig... Mae’n ddrwg gen i, ond sdim byd i neud.

Gyda’n gilydd?

PAWB

Mae’n ddrwg gen’ i, ond sdim byd i neud.

SWYDDOG

A-men.

GOLYGFA 6
CYFLWYNYDD
Owen Llew – Wyt ti wedi bod yn gynghorydd. Faint o gelwydd a faint o wir oedd yn yr olygfa

na y’n ni newydd weld?

CYFWELIAD BYR GYDA OWEN – AWYDD Y CYNGHORYDD NEWYDD I WNEUD PETHAU. 

MAINT Y RHWYSTRAU SYDD YN EI ERBYN

CYFLWYNYDD

Y’n ni wedi gweld rhai o’r rhwystrau sy’n cael eu gosod yn ffordd y cynghorydd mwyaf 

tanbaid. Ond pam? Pwy sydd yn elwa o’r rhwystro / eu cadw yn eu lle? Wel, ers i 

Lywodraeth Cymru orfodi pob cyngor sir i fabwysiadu system cabinet, mae na un person 

amlwg sy’n elwa...

GOLYGFA 7

CERDDORIAETH BURLESG

ARWEINYDD Y CYNGOR – BASG A SODLAU UCHEL A CHWIP I’R AMLWG (AR BEN Y BORDYDD) 

ARWEINYDD

Helo, bois! Ife dyna’ch pleidlais yn y’ch poced neu odych chi jyst yn falch iawn i’m ngweld i!

AR DRAWS...

CYFLWYNYDD

Wel – o’dd raid i ni gal tipyn bach o sbort, wrth gwrs. Ond y gwir yw...

CYFLWYNYDD 2

Ma’r gêm ma’r Arweinydd – pob arweinydd cyngor o fewn system cabinet – yn ei whare

dipyn yn glyfrach na hynny...

GOLYGFA 8
BORD FECHAN YN CAEL EI GOSOD AR GANOL GOFOD GWAG, GANOL Y LLAWR
LLIAIN WEN YN CAEL EI GOSOD AR Y FORD.

SEDD FOETHUS (MASTERMINDAIDD) YN CAEL EI GOSOD UN PEN O’R FORD.

BWRDD GWYDDBWYLL YN CAEL EI OSOD AR GANOL Y LLIAIN AR GANOL Y FORD

SYLWEBYDD

[YN CWTSIO AR YMYL YR OLYGFA]

[SIBRWD I FEIC] Helo. A chroeso i’r sesiwn Dosbarth Meistr arbennig hon. Mae’r ford, y 

bwrdd a’r gadair yn barod ar gyfer ymddangosiad y Meistr ei hun. O – a dyma hi’n dod... 

Arweinydd y cyngor. Cyngor Sir Iawn. 

Ac wrth iddi gymryd ei lle wrth y bwrdd, dyma gyfle i fi gyflwyno rhai ohonoch chi sydd ddim 

yn gyfarwydd â’r gêm i rai o’r rheolau mwyaf sylfaenol.

Fel y’ch chi’n gweld, mae’r bwrdd yn ymdebygu i fwrdd gwyddbwyll neu ddrafftiau. Ond yn y 

fan honno, fwy neu lai, mae’r tebygrwydd yn gorffen. Mae’r gêm cabiné – cabinet i’w roi yn 

ei ffurf Gymraeg – yn gêm go wahanol. 
Yn y lle cyntaf, fel y gwelwch chi heno, gêm un chwaraewr yw hi. Ac yn ail – fel y gwelwch chi

wrth i’r darnau gael eu gosod, nid du a gwyn yw’r unig liwiau. Eich pleidleisiau chi, gatre, 

wrth gwrs sydd wedi penderfynu faint o weision sydd gan y Chwaraewyr i’w gwthio o le i le. Fel y gwelwch chi heno, ry’ chi wedi rhoi i’r Meistr-Chwareawr mwy o weision gwyrdd nag unrhyw liw arall. Ond, am fod yma hefyd un gwas coch, twrr o rai melyn ac ambell i un gwyn hefyd, does gan y Meistr-Chwareawr ddim mwyafrif o’i phlaid. Mae hi’n mynd i orfod chwarae gêm glyfar iawn fan hyn er mwyn ffurfio cabinet a fydd yn ei helpu i gadw rheolaeth ar fwrdd y chwarae. 

Felly, wrth i’r cloc ar gyfer y sesiwn cyntaf hwn gael ei osod yn ei le...

GOSOD Y CLOC

Mae hi’n canolbwyntio’n galed... Drychwch ar yr holl ganolbwyntio yna... A...

Y MEISTR-CHWARAEWR YN TARO’R CLOC

Odi. Mae hi wedi dechrau. Beth fydd ei symudiad cyntaf, tybed? Odi hi’n mynd i drio cael gwared ar rai o’r gweision melyn hynny sy’n sefyll yn ffordd ei gweision gwyrdd? 

LLAW Y MEISTR-CHWARAEWR PE BAI AR WIREDDU HYNNY, YNA, YN SYDYN YN TYNNU NÔL AC YN SYMUD Y GWAS COCH.

W! Symudiad annisgwyl yn y fan honno. Beth sydd yn ei meddwl, tybed? 

Y MEISTR-CHWARAEWR YN SYMUD GWAS GWYRDD DROS BEN Y GWAS COCH

Aha! 

Y MEISTR-CHWARAEWR YN GOSOD Y GWAS COCH YMYSG EI RHES GEFN GAN OSOD GWAS GWYRDD AR EI BEN.

W! Da iawn. Symudiad da. Fel ry’ chi’n gweld, trwy’r symudiad yna mae’r meistr wedi troi gwas coch – yr unig was coch – yn was gwyrdd. Coch yw e yn y gwaelod o hyd. Ond gwyrdd yw e i bob golwg. Symudiad craff iawn. 

Y MEISTR YN PARATOI I GYFLAWNI SYMUDIAD ARALL. YSTYRIED UN NEU DDAU OPSIWN. YN Y PEN DRAW YN CYFLAWNI’R UN GAMP O FEDDIANNU Â DAU WAS GWYN

O – Ie. Fel o’n i’n disgwyl, wedi gweld ei symudiad cyntaf, mae hi nawr wedi cyflawni’r un tric a dau was gwyn – dau chwaraewr annibynnol. Un ohonyn nhw, rhyngddo chi a fi, a allai fod wedi peri tipyn bach o drafferth i’r Meistr. Ond ma’ hi wedi’i fachu a – ie...

Y MEISTR YN GOSOD Y DDAU AR Y RHES GEFN NESAF AT Y ‘BRENIN’ COCH/GWYRDD 

...fel y’ch chi’n gweld, eu troi o fod yn chwaraewyr annibynnol i fod yn weision gwyrdd. I weld beth yw oblygiadau hynny, draw â ni at y ein sylwebydd, R. Ben Igol.

R. BEN IGOL
Gadewch i ni rewi’r chwarae ar y pwynt yma a gweld, eto, be sy’n mynd mlan mewn gwirionedd. Nawrte, ry’ chi’n cofio fy nghyfaill yn dweud mai’r tric yw ffurfio cabinet fydd yn ddigon cryf i’w helpu i reoli’r bwrdd yn grwn. 

Wel – wrth feddiannu’r gweision coch a gwyn hyn mae hi ar ei ffordd tuag at y nod hynny. Unwaith mae gyda chi ddau was ar ben ei gilydd, mae gennych was sydd â dwbl y grym. Yn wahanol i’r gweision normal sydd ddim ond yn gallu symud ffor’ na neu ffor’ na, ma’r uwch-Weision hyn – y gweision Cabinet – yn gallu mynd i ba gyfeiriad bynnag ma nhw am.

A - meddech chi – siwt ma’r Gweision Cabinet yma – os y’n nhw mor rhydd a holl bwerus - ddim yn creu problemau i’r Meistr?  Nawrte, mae’r ateb yn yr hyn y’ch chi ddim yn gweld – yr hyn dyw’r camerâu ddim yn gallu dangos i chi. Ond, os edrychwch chi’n ofalus iawn iawn iawn, falle fe welwch chi fod yna rywbeth yn dal y tope gwyrdd wrth y gwaelodion, beth bynnag bo’u lliw. Y’ch chi’n gallu gweld beth yw e? Weda’i wrthoch chi – punnoedd. Wyth mil ohonyn nhw. 

Ma’ pob un o’r Gweision Cabinet hyn yn cael £8,000 ychwanegol y flwyddyn – o law’r Meistr-Chwaraewr – am yr hawl a’r fraint o wisgo’r goron werdd. 

Does gan rein – y gweision cyffredin – dim owns o rym, a gweud y gwir. Allan nhw gico a sgrechen a bygwth fel ma’ nhw am. Gwneith hi fawr ddim o wahaniaeth. Ac os penderfynith un o’r Gwesion Cabinet fynd eu ffordd eu hunain, wel ‘Ffein’ medde’r Meistr. Ond fydd hi’n ‘ta-ta’ i’r £8,000 ychwanegol wedyn.  
Mae cynghorwyr – y rhan fwyaf ohonynt, yn ddi-os – yn gweithio’n galed am y £12,000 a ganiateir iddynt. Mae aelodau’r cabinet – o gofio yr oriau ychwanegol a’r cyfrifoldebau mawr ma nhw’n cario – yn haeddiannol o’r tâl ychwanegol. Ond yr hyn y mae’r system cabinet wedi’i greu yw...

MEISTR-CHWARAEWR

Gêm. Gêm wleidyddol sy’n rhoi llawer o bŵer yn nwylo – yn y pen draw – un Person. Fi. 
GOLYGFA 9
CYFLWYNYDD 1
Mae hynny’n wir, wrth gwrs. Ond dim ond hyd at ryw bwynt. A’r pwynt yw hyn: yng Nghaerdydd, dim ond un sgwâr ar fwrdd Llywodraeth Cymru yw Ceredigion. 

AR Y FORD TU CEFN I GÊM CEREDIGION, MAE UN PERSON YN SEFYLL YN UNION TU ÔL I FWRDD DRAFFTS AC UN WRTH EI OCHR. MAE TRYDYDD PERSON (GWAS) YN DAL Y BWRDD EI HUNAN. 

PERSON 2

Yes, Minister. I suggest that will be an excellent move.

CYFLWYNYDD 2

Siwt mae excellent move y bwrdd hwn [LLYWODRAETH CYMRU] yn dod yn symudiadau ar y bwrdd hwn [CEREDIGION]? Dyw’r ateb ddim gan y ferch hon...

MERCH 1

Helo. Fi yw Polly. Polly A

CYFLWYNYDD 2

Dyw’r ateb ddim gan y ferch hon chwaith...

MERCH 2

Helo. Fi yw Polly. Polly B

CYFLWYNYDD 2

Ond y ferch hon – gyda hon mae’r ateb...

MERCH 3

Helo. Fi yw Polly. Polly C. Dewch â nhw mewn, bois!

PAWB SYDD AR GAEL YN WHILBERA / CARIO PARSELI TRWCHUS I’R AMLWG A’U DOSBARTHU YMYSG Y GYNULLEIDFA. MAE POB PARSEL Â PHENNAWD ARNO SY’N DWEUD ‘POLISI’ HWN / LLALL A RHYBUDD BOD RHAID EI DDARLLEN CYN CYFARFOD LLAWN NESAF Y CYNGOR (FORY/DRANNOETH]
TRA FOD Y DOSBARTHU’N DIGWYDD...

MERCH 3

Ac unwaith byddwch chi wedi bennu darllen rheina fydd ‘na lwyth arall yn y post i chi yn barod i chi eu darllen â help rhein...

PAWB YN HELPU I DDOSBARTHU CRIBAU YMYSG Y GYNULLEIDFA

SWYDDOG

Cyfarfod cyngor yn dechrau mhen 30 eiliad.

PAWB YN HASTU’R GYNULLEIDFA I DDARLLEN Y POLISÏAU.

SWYDDOG YN AIL-ADRODD Y RHYBUDD – 15 eiliad / 10 eiliad / CYFRIF Lawr

ERBYN HYN, MAE PAWB WEDI YMFFURFIO YN SWYDDOGION AC YN GYNGHORWYR AR GYFER Y CYFARFOD CYNGOR.

GOLYGFA 10
CADEIRYDD

Reit, symud mlan nawr at eitem 21. Ry’ chi gyd, dwi’n gobeithio, wedi darllen y dogfennau polisi perthnasol yn ofalus dwi’n gobeithio. Mae’r penderfyniad sydd da ni i neud heddi ddim yn fater rhwydd. Mae’n fater sydd eisoes wedi codi cryn gynnwrf yn y sir – ac yn ardal Tregaron yn arbennig. Wna’i alw nawr ar yr aelod cabinet – Seimon – Seimon Bosib - sydd â chyfrifoldeb am y materion hyn i gyflwyno’r argymhelliad y byddwn yn pleidleisio arno, mas-law. [TROI ATO] Seimon...
AELOD CABINET

Diolch, Mr/Mrs Cadeirydd. Wel, yn syml, fel y’ch chi’n gwbod, mae Caerdydd wedi bod yn pwyso arno ni i gydymffurfio â’r holl siroedd eraill ac i baratoi polisi newydd yn berthnasol i’r mater hwn. Leicwn i gymryd y cyfle hwn, gyfeillion, i ddiolch yn ddidwyll iawn i swyddogion yr adran am eu gwaith caled – dros y deunaw mai diwethaf hyn – yn paratoi’r polisi newydd – ac i’r Cyfarwyddwr yn arbennig. Ry’ ni mor ffodus yng Ngheredigion bod da ni Gyfarwyddwr sydd yn deall ffordd Caerdydd o feddwl mor dda, ac sydd felly yn gallu sicrhau ein bod ni, fel cyngor, yn cael yr arweiniad gore posib. 

Nawr, o fewn y polisi newydd mae yna un oblygiad sydd wedi codi – fel y soniodd y Cadeirydd – wedi codi dipyn o stŵr yn ardal Tregaron yn arbennig. Dwi’n cydymdeimlo’n fawr â’u  consyrn, wrth gwrs. Ond os y’n ni i fabwysiadu’r polisi – fel mae Caerdydd moyn i ni neud, ontife – wedyn does dim dewis. Bydd rhaid cymryd y camau yn ardal Tregaron mae Is-Adran 3, tudalen 173, paragraff 28.9 yn eu hamlinellu. 

I gyflwyno i chi union fwriad y polisi, dwi’n troi yn awr am gymorth pensaer y polisi – yr un sy’n deall yr holl oblygiadau yn well na’r un ohonom – Y Cyfarwyddwr.

CYFARFWYDDWR

[SYLWEDD Y CYFLWYNIAD]
MAE CYNNAL Y FFORDD BOB CAM O’R NAILL DREF I’R LLALL YN COSTI £***MILIWN –

30% YN FWY NA’R CYLLID SYDD YN DOD ODDI WRTH LYWODRAETH CYMRU.

DYMA’R UNIG FFORDD O GADW’R FFORDD FAWR O DREGARON I GYFEIRIAD 
ABERYSTWYTH AR AGOR. OS Y’CH CHI AM GADW’R HEWL O DREGARON DRWY 
DYNCELYN A BRONNANT AR AGOR, DOES DIM DEWIS OND EI CHAU O LEDROD YMLAEN. 
OS NA WNAWN NI HYN MAE’N FWY NA THEBYG Y BYDD CAERDYDD YN EI CHAU YN 
GYFANGWBL.

AM Y FLWYDDYN NEU DDWY GYNTAF, MI FYDD Y CYNGOR YN DARPARU ARHOSFAN 
ARBENNIG YN LLEDROD LE BYDD YMGYNGHORWYR AR GAEL I HELPU GYRRWYR SYDD 
AM FYND I ABERYSTWYTH DDEWIS PA UN O’R AML HEWLYDD BACH A LLWYBRAU 
MARCHOGAETH Y BYDD Y SIR YN DAL I DDARPARU FYDD YN GWEDDU ORAU I’W 
ANGHENION. 

MI FYDD Y DARN O’R HEWL (O LEDROD I LANFARIAN) A DDIDDYMIR YN CAEL EI CHODI 
A’I DEFNYDDIO I DDARPARU MAES PARCO NEWYDD AR GYFER CANOLFAN YR ELIFFANT 
· CANOLFAN GROESO A DEHONGLI AR GYFER YMWELWYR A AGORIR UNWAITH Y

DAW BEDD Y BLYDI ELIFFANT I GLAWR. 

MAE’R CYNGOR WEDI SICRHAU GRANT O £98.7 MILIWN GAN GRONFA RDP I CHWILIO

AM Y BLYDI ELIFFANT.

[YN YSTOD Y CYFLWYNIAD, DEFNYDDIR NEGESEUON POWERPOINT, MEGIS...]

POWERPOINT 1: 


Having a policy is like having a car. You don’t need to understand exactly how it works. But you won’t get anywhere without it.*  
[*Wank R Bigtalk. Amercian Institute of Useful Quotations] 

POWERPOINT 2:

MAP ARDAL TREGARON – ABERYSTWYTH
POWERPOINT 3:

MAP ARDAL TREGARON – ABERYSTWYTH + HEWL FAWR

POWERPOINT 4:

ARGYMHELLIAD:

Ffordd Tregaron – Aberystwyth: Cynnal am 6.8 milltir yn unig o mis Medi, 2014 ymlaen.

POWERPOINT 5:

EICH DEWIS:

Opsiwn A (Argymhelliad y Gyfarwyddiaeth – cydymffurfio â chanllawiau Ll C C)

Opsiwn B [Dod o hyd i arbedion eich hunain / creu polisi newydd / ymateb Ll C C?]

POWERPOINT 6:

NIFER PLEIDLEISWYR YN ARDAL OPSIWN A = ********* 

POWERPOINT 7:

CHI SYDD I DDEWIS

Y CYFARWYDDWR YN EISTEDD

YN Y DRAFODAETH DDILYNOL...


Cynghorwyr yn codi cwestiynau ffeithiol / meintiol (cwestiynau glo mân heb ddim tân oddi danynt.

Yr Aelod Cabinet yn ail-gyfeirio pob cwestiwn at y Cyfarwyddwr.

Y Cyfarwyddwr ag ateb i bob cwestiwn – gan gyfeirio at y tudalen a’r golofn / paragraff perthnasol yn yr Adroddiad.


WEDI TRI NEU BEDWAR TEBYG...C
CYNGHORYDD MENTRUS 
GOFYN ODI’R BWRIAD O DDIFRIF AC YN DECHRAU CWESTIYNU’N DDIWYD AC YN 
DDOETH. 

YN Y PEN DRAW, MAE’N CYNNIG GWELLIANT: 
CODI TOLL AR Y FANIAU HOME-DELIVERY (ASDA/TESCO etc) SY’N DEFNYDDIO 
HEWLYDD Y SIR A DEFNYDDIO’R ARIAN I GYNNAL Y FFORDD HYD O LEDROD I 
LANFARIAN.

CYNNWRF O FEWN Y CYNGHORWYR CYFFREDIN. TORF GO LEW OHONYNT YN LEICO’R 
SYNIAD HWN. CEFNOGAETH YN DECHRAU ADEILADU.

Y CYFARWYDDWR 

CYNNIG BOD Y SYNIAD YN UN DIDDOROL.

MAE’N BAROD YSTYRIED OS YW’N BOSIBILRWYDD REALISTIG. 
TROI AT ARBENIGWYR CYFREITHIOL AM EU BARN.

YR ARBENIGWR CYFREITHIOL

DATGAN BOD Y PETH YN AMHOSIB. GWBL AMHOSIB. 
AR ARWYDD, YR OLYGFA’N RHEWI...

GOLYGFA 11
DAVID ATTENBOROUGH YN DADANSODDI’N ANTHROPOLEGOL YR HYN RY’ NI NEWYDD 

EI WELD.

TERMAU DEFNYDDIOL: ‘MATRIACH’ / ‘ALPHA MALE’ ac ati

DEHONGLIAD DARWINAIDD – ‘NATURAL SELECTION’ / HIR ESBLYGIAD

GOLYGFA 12
CYFLWYNYDD

Ond os – yn y cyngor sir cyfoes – ystyr ‘natural selection’ a threfn Darwin yw...
CYFARWYDDWR

They musn’t win!

CYNGHORYDD

[YN BENISEL] Can’t win.

CYFLWYNYDD

Ateb y cynghorwyr a wnaeth yn siwr na fyddai gan dirfeddianwyr y plasau a’r ystadau mawr ddim gafael ar y cyngor sir...

CYFLWYNYDD 2

A’r cenedlaethau a’u dilynodd a drodd un o siroedd tlotaf Cymru yn sir arloesol o ran amaethyddiaeth a’r Gymraeg – y cyfan o fewn un pecyn cyfoethog o’r enw Addysg...
CYFLWYNYDD

Eu hateb nhw i...

SWYDDOG CYFREITHIOL

Na. Ddim yn bosib o gwbl. Amhosib

CYFLWYNYDD

Fyddai...

PAWB

Gwnewch hi’n bosib!

CYFLWYNYDD

Dyna’ch gwaith chi.

PAWB

GWNEWCH HI’N BOSIB.
GOLYGFA 12
CYFLWYNYDD

Yr hyn sy’n gwneud diwylliant y... 

LLAIS 1

‘Na. Mae’n amhosib’ 

CYFLWYNYDD

Diwylliant y...

LLAIS 2

‘Sdimbydineud’

CYFLWYNYDD

Mor bosib – mor bwerus o bosib yw’r ffaith mai...

CYFARWYDDWR 1

Er fod y rhan fwyaf ohonom ni, gyfarwyddwyr y sir, yn siarad Cymraeg – yn rhugl – yn naturiol – â balchder ’fyd, y gwir yw y’n bod ni’n...

CYFARWYDDWR 2

Meddwl yn Saesneg. 

CYFARWYDDWR 1

Odyn. Ry’ ni. Eitha clefar, mewn ffordd. Dwi’n neud e nawr. Yr eiliad hon.
CYFARWYDDWR 2
A fi. Siarad Cymraeg. Ond meddwl yn Saesneg. Ma’ rhaid i ni.

CYFARFWYDDWR 1


O’s. Na’r unig ffordd.

CÔR Y CYNGHORWYR

I Gaerdydd mi drof fy wyneb

O Gaerdydd daw gwyn fy myd:

Y mae grym a phob rhyw arian
Yn diferu ohono i gyd;

Y Cynulliad,

Ar ei blesio mae fy mryd. 

